Тема:         Чуракай- туган ягым

Максат:    1) Авылыбызның урнашкан урыны, аның тарихы , табигате, атамалары, хуҗалык эшчәнлеге турындагы белемнәр аша укучылырның география һәм тарих дәресләрендә алган белемнәрен гомумиләштерү һәм системага салу.

 2) Туган җиргә мәхәббәт, аның табигатен ярату, аңа соклану , халкына  хөрмәт  хисләре аша укучыларга патриотик тәрбия бирү.

Җиһазлау:    Авыл тарихы, авылның атамалары, танылган кешеләре турында  материаллар, презентация, Татарстан Конституциясе, 6,7,8 класслар өчен    булган география дәреслеге
Кичәнең барышы.

(Кичә барышында экранда презентация күрсәтеп барыла)

Залга Кәҗә белән Сарык керә.

Сарык.  Бабай белән әби чыгарып җибәргәч кайларда гына йөрмәдек, ниләр генә күрмәдек. 

Кәҗә.  Әллә нинди матур җирләр дә, талга, куакка бай урыннар да очрадык.

Сарык  Әйт син, теге безне кундырып чыгарган изге бәндәне. Бик кыстады бит үзләрендә калырга: “Урыныгыз коры, тамагыгыз сыйлы булыр”,-диде.

Кәҗә. Мин инде калырга дип уйлап та бетергән идем, син бит ризалашмадың.

Сарык. Үзең уйлап кара, син соң үзең күпмегә түзәр идең чит-ят җирләрдә.

Безнең халык юкка гына: “Читтә солтан булганчы , үз илеңдә олтан бул ,”- димәгән

Кәҗә.  Анысы шулай, үзебезнең Калмыя, Сөн елгасы буендагы болыннарны, “Чүкеч” күле янында үскән куе үләннәрне, “Тегермән” тавын,  ГЭС буйларын ничек онытырга мөмкин. Их, бер рәхәтләнеп сулыйк әле үзебезнең як һавасын.

Сарык . Без кайтканга әби белән бабай да бик сөенер инде.Сагынганнардыр.

Шул вакыт залга ике малай чыга, бераз боларның сөйләшүен тыңлап тора.

1 нче малай. Карале Ильяс, син берәр нәрсә аңлыйсыңмы, нәрсә турында сөйли бу кәҗә белән сарык?

2 нче малай. Ничек аңламыйм ди, туган авыл, аның ни кадәр якын, кадерле булуы турында сөйлиләр.

1 нче малай. Кайда торсаң шул  җир якын була инде  ул, шуны туган җирең дип саныйсың.

2 нче малай.  Ничек шулай булсын ди. Борынгы заман тарихын гына исеңә төшер, колларны хәтта торган җирләрен саклар өчен гаскәргә дә алмаганнар

1 нче малай. Ә нигә?

2 нче малай ( укучыларга мөрәҗәгать итеп) Дусларым аңлатыгыз әле шуңа, нәрсә ул Туган җир.?

Укучыларның җаваплары тыңлана,  укытучы  йомгак ясый.

Укытучы.   Туган җир ул- син беренче тапкыр аваз салган, беренче адымнарыңны атлап киткән, синең йортың, әти-әниең, туганнарың яшәгән, синең өчен бик кадерле, якын урыннары булган, кая гына китсәң дә аны сагынып  яши һәм сагынып кайта торган җир. 

Җыр “Җырлыйм туган якта”  Илгиз Закиров көе, Роберт Миңнуллин сүзләре. Җырлый  7 класс укучысы Хәсәнов Рамис.

Укытучы. Безнең бүгенге кичәбез. Илебезнең, районыбызның бер кисәге булган, аның тарихын төзүдә үзеннән зур өлеш керткән, үзенең уңган, тырыш кешеләре белән Актанышны республикага гына түгел, Россия  күләмендә таныткан кешеләр яшәгән туган авылыбыз Чуракайга һәм Әгъбәскә багышлана.

     Кичәбез күңелле булсын өчен җирлегебез кешеләре, мәктәбебез укучылары яраткан әкият геройларын да чакырдык.

Залга әби белән бабай чыга.

Әби. Тагын мәҗбүриләп урыс диненә күчерергә дип килгәннәр. Балаларыбызга үз телебезне өйрәтеп, үз динебез кушканча инсафлы, әхлаклы, тәүфыйклы балалар итеп үстерербез дип күпме хыялландым. Булмас ахры. Бөтен Киләй авылын чукындырып бетерделәр, берничә гаилә генә калып киләбез.   

Бабай.  Сиңа әйтергә генә кыймый тора идем. Китик без бу яклардан. Урыс патшасы күзеннән ераграк, яшеренрәк урынга урнашырбыз. Мин инде караштырып та кайттым; моннан 20 чакрымлап ераклыкта кырыйларын куе урман каплаган бик матур, елга агып яткан урын бар. Шунда барып урнашсак ничек булыр икән дим.  

 Әби . Бик әйбәт булыр Чурагол. Үзебез белән туганыбыз Кадерголны да алырбыз. Инде улларыбыз Идрис белән Ильяс та кул арасына керерлек Урманнарын кисәрсез. Киселгән агачтан йорт салырга, абзар төзергә, терлек асрарга, урманнардан ачылган урыннарга иген чәчәргә булыр.

 Алып баручы . Алар шулай эшлиләр дә. Чурагол һәм   Кадергол Калмыя елгасының уңъяк ярындагы, урман уртасындагы кечерәк яланга гаиләләре белән килеп урнашалар (хәзер бу урында сыерлар җәйләве). Авылның исеме дә Чурагол мулла хөрмәтенә Чуракай дип атала. Бер елдан алар елганың сул ягына күчәләр, монда тагын ике гаилә өстәлә.Тора-бара ишәяләр,төрле нәселгә һәм    фамилияләргә бүленә башлыйлар.Бабаларыбыз яшәгән Киләй саф урыс авылына әйләнә.Үмер һәм Яңа Илектә чукындыру тулысынча үткәрелә.Ә безнең авыл кешеләре күченеп өлгерү аркасында гына иманнарын саклап кала алганнар.

“Чуракай” җыры башкарыла . Җырның көен авылдашыбыз Хөсәенов Флүс абый язган. Җырлый 6 нчы класс укучысы Шаяхметова Фәридә.

Шүрәле. Әй егет, кем син, ни атлы?

                 Кай тарафтан, кай яктан?

Егет.      Нәкъ Калмыя буенда,

               Сөннең сул як ярында

             Бардыр бер авыл

             Аны, барысы да белә.

             Иртәләрен чишмәсендә 

             Кызлар кер чайкап элә.

             Зурмы?- дисәң, шактый зур ул

             200 ләп хуҗалык.

             Урыны шәп, суы тәмле

              Басуында иген үсә чайкалып.

              Мәчете бар, мәктәп, кибете

             Клубыбыз да төзелеп бетте.

             Бар  эшебез бүген тәртиптә.

             Һәрберебез эштә, хезмәттә,

             Өлкәннәребез яши хөрмәттә.

Шүрәле. Әй син егет сөйлә тизрәк

                Мин ашыгам, әллә күрмисең?

                Кети-кети уйнарга яратуымны

                Әллә инде бөтенләй белмисең?

Егет       Сөйли китсәм тиз генә
               Һич тә бетмәстер сүзем.

               Таң атканчы эшем бетереп 

               Өйгә ашыгам үзем.

               И балалар, чакырыгыз

               Шушы урман сарыгын

               Аңлатыгыз, кешеләре

               Бүген ниләр эшләвен

               Кайчан гына булса да, 

               Еллар коры килсә дә.

               Сынатмыйча яшәвен.

Укытучы. Җирлегебездә бүген төп тармаклар булып игенчелек һәм терлекчелек тора. Авылыбыз шушы эшчәнлек төре белән шөгылләнү өчен иң уңайлы булган урында  урнашкан. Басуларыбыз кара туфраклы. Терлекләребез йөрер өчен болыннарыбыз җитәрлек. Җирлегебездә “Алга” хуҗалыгы, 3 фермер хуҗалыгы бар (Шаехов Хәвил, Гиздатуллин Расил, Павлов Николай). Игенчелектә дә, терлекчелектә дә мул уңыш җитештерелә. Ә хәзер хуҗалык эшчәнлеге белән таныштыру өчен сүз укучыларга бирелә. 

(Алдан әзерләнгән укучылар хуҗалыкның быелгы уңышлар турында сөйлиләр. Сөйләнгән мәгълүматлар экранда чыгып бара )

Алып баручы. Чурагол мулла Башкортстан республикасы Киләй авылыннан күчеп килгәнгәме, әллә гомер буе башкорт халкы белән күрше торгангамы башкорт кызлары биюен дә бик яратабыз без.

Башкорт халык биюе. Башкара 3 нче класс укучысы Салахова Ләйсән

Су анасы утыра бер кулында телефон, икенчесе белән чәчен тарый. Телефоннан сөйләшә.

· Шушында район башлыгы Фәттәхов Э.Н. ярдәме, авылдашлары Вахитов В.Х. тырышлыгы белән бик шәп күпер төзеп куйдылар да бөтен тынычлыгымны алдылар. Көн дими, төн дими әле зур машиналар, әле җиңел машиналар үтеп кенә тора.

Малай керә.

Малай.  Син нәрсә Су анасы чыраеңны сыттың? Үзең зарланасың. Нәрсә ошамый?

Су анасы.. Зарланмый да булмый. Хәзер авылга якын урыннарда тынычлык бетте миңа.

Малай. Нәрсә, әллә тарагыңны урлап җафалыйлармы?

Су анасы.  Юк ла, хәзер малайлар минем таракка кызыкмый. Аларны. компьютер уеннары, көчле тавышлы музыка кораллары кызыксындыра. 

Малай.  Анысы шулай, электән су аналары да телефоннан сөйләшми иде.

Су анасы.  Шулай шул, хәзер заманасы башка. Яшьләр модасы чыккан телефоннарын елгага ыргыталар. Менә шуны алып чыгып дустым белән сөйләшә идем. Берәр тынычрак урын юк микән, дип. Елга булмаса күл дә ярар иде.

 Малай.  Су анасы, юкка мәшәкатьләнәсең. Менә монда утыручы укучылардан сорасаң, кайда нинди күл,  чишмә барлыгын, аларның тарихы нинди булуын  хәзер әйтеп бирәләр 

    Авылның атамалары турында укучылар чыгышы.  (Экранда күрсәтеп барыла)   

Әгъбәс авылы җыры, башкара 7 нче класс укучысы Гиздатуллин Алинә
Алып баручы. Бүгенге кичәбез туган ягыбызга багышланган. Без аның табигате, кешеләре турында бөтенесен дә беләбезме икән.?

Егет. Ә син шикләнәсеңңме?

Алып баручы. Шикләнмим дә, шулай да сынап карыйсы килә.

Егет. Әйдә соң, синеңчә булсын..Кечкенә викториа үткәрәбез.

Викторинаның сораулары һәм җаваплары экранда күрсәтелә (Презентациядә). Җавап бирүчеләргә кечкенә бүләкләр биреп барыла. Җиңүче  билгеләнә.

              Викторина сораулары.
1. Авылыбыз яныннан  агучы елгаларның исеме (Сөн, Калмыя)

2. Сөн елгасының башланган урыны (Шаран районы Җанәхмәт авылы, Яңа Сабанайдан көньяктарак)

3. Сөн елгасы кайсы елгага коя (Агыйделгә)

4. Сөн елгасы кайсы елга бассейнына керә (Кама, Идел)

5. Сөн елгасы кайсы диңгез бассейнына керә (Каспий диңгезе)

6. Сөннең сул кушылдыгы (Калмыя)

7. Тимерязев исемендәге академияне тәмамлап, авыл хуҗалыгы фәннәре кандидаты исеменә лаек булган авылдашыбыз. Бүген Бөтенроссия фәнни институтында Өлкән фәнни хезмәткәр.(Мухаметдинов Фирдәвис)

8. Быел гына “Атказанган механизатор” исемен алучы җирлегебез уңганы. (Нәбиев Факис)

9. Ул Казан авыл хуҗалыгы институтын тәмамлаган. Иске Әгъбәс авылыннан. Хәзерге вакытта Татарстан Республикасы инкассация идарәсе башлыгы. Бүгенге көндә дә җирлекнең социаль мәсьәләләрен кайгыртып яшәүче. (Вахитов Вәсим)

10. Якын тирә авылларда электр яктрткычларын белмәгән вакытта, безнең җирлек электрны файдаланып кына калмаган, күрше авылларга да биргән. Ничек ?(Авылда ГЭС булган)

11. Үз эшенең остасы, технологлар арасында Россия чемпионы, “Атказанган колхозчы” (Тимиров Хәлил)

12. Укучыларга география һәм биология фәннәреннән белем биргән, озак еллар мәктәп директоры булып эшләгән, РСФСРның Халык Мәгарифе  Отличнигы значогы иясе. (Хафизов Мөдәрис)

13. Озак еллар җирлек башлыгы (ул вакытта авыл советы рәисе) булып эшләгән, бүгенге көндә ветераннар советы рәисе (Насирова Гөлфая)

14. Туган ягыбызда  үсүче дару үләннәрен санагыз (Мәтрүшкә, ромашка, кычыткан, әрем, көтүче сумкасы, каен, имән,һ.б)

15. Җирлегебездәге күлләрне санагыз.(Үле Сөн күле, Иркә күл, Таһир күле, Хәертдин күле, Кәкре күл, Ташлы күл, Чүкеч күле, Җирекле күл, Камышлы күл)

Укытучы. Безнең туган ягыбызнең табигате бай, Елгаларыбыз, күлләребез, чишмәләребез, уңдырышлы басуларыбыз бар, җирлегебездә эшчән, тырыш, мактауга лаек кешеләребез яши. Без боларның барысы белән дә хаклы горурлана алабыз.  Җирлегебез табигый байлыклары  безгә лаеклы яшәү мөмкинлеге бирә. Шуңа күрә дә без аның алдында бурычлы. Дәүләтебез Конституциясендә дә Гражданнар табигатьне сакларга бурычлы диелгән.Басу, кырларыбызны чүп үләннәрдән , елга , күлләребезне пычранудан саклыйк. Чишмәләребезне һәрвакыт чистартып торыйк. Бүгенге кичәбезне Туган авылым җыры белән төгәллисе килә.

“Туган авылым”, башкара кызлар вокаль ансамбеле

